
 Junie 2011
Liewe Vriende
Tydens ons besoek aan ons vennoot-gemeentes in Meimaand te Bloemfontein het ons letterlik en figuurlik die liefde en goedheid van die Here deur Sy kinders beleef. Universitas, Universitasrif en Langenhovenpark se mense, baie dankie dat julle ons, in die woorde van Ps 23, “soos eregaste ontvang het, by ‘n feesmaal laat aansit het en ons met hartlikheid oorlaai het”.  Dit was ‘n voorreg om verslag te kon lewer oor ons werk hier in Grootfontein. Dankie dat jul ons opnuut verseker het van jul ondersteuning en voorbidding. Dit laat ons met nuwe moed en ywer ons werk hier hervat. 
Hendrik, Elize, Koos en ek  was bevoorreg om ook die vergadering van die Namibiese Taakspan by te woon. Terwyl ons ‘n oorsig oor DEGNOS se werksaamhede gegee het, het ek besef dat  elke ondersteuner uit die Vrystaat, nie deur  tyd, afstand of grense aan bande gelê word, om op ‘n manier net so betrokke by die bediening hier in Boesmanland te wees, soos wat ons hier ter plaatse is nie. Ons dank die Here vir hierdie wonderlike ondersteuningsnetwerk.  
Ons kon ook ‘n inspirerende gesprek met Boet Pretorius van Foundations for Farming (vroeër Farming God’s Way) inpas. Hy is bereid om gedurende September na Grootfontein te kom en leiers oor hierdie manier van boer, touwys te kom maak. Dit bly wonderlik om te beleef hoe God deur elke gehoorsame kind van Hom, nie net individue nie, maar hele gemeenskappe kan verander.
Terug op die tuisfront het prof Jurgens Hendriks met ‘n groep teoloë uit Stellenbosch, Pretoria en Zimbabwe reeds opgedaag. Saam het ons oor die bediening van die Evangelie in kruiskulturele kontekste gesels. Sommige van ons studente het self insette gelewer oor die teologiese opleiding by DEGNOS en die praktiese gebruik en toepassing van die leerstof, elkeen in sy eie taal, vir sy eie mense en in sy eie konteks. Die besoekers het dit as ‘n “Wow”-oomblik beleef toe hulle hoor dat ons eintlik net twee toelatingsvereistes vir studente het, naamlik geloof en ‘n roeping (faith and calling). Ons het wedersyds baie by mekaar geleer en sou graag meer sulke geleenthede, waar kruiskulturele konsepte uitgeruil kan word, wou beleef. Hierdie  “saam gesels en besin”, het verder vir ons bevestig dat ons op die regte pad is met die opleiding, en dat ons steeds moet bly soek na nuwe of beter maniere om die Evangelie vir alle mense, in alle tale en in alle kontekste meer toeganklik te maak. 
Daarna het die volgende opleidingsessies weer in aanvang geneem.  Ons het ook ‘n paar “Wow”-ervarings daar beleef. Die studente gee terugvoering oor hulle werksaamhede van die afgelope tyd:

· Josef Gevers vertel hoe hy met sy mense op Tsinsabis oor selfmoord gepraat het (hulle het dit by die vorige opleiding aan die hand van die Bybel bespreek), en hoe sinvol hulle almal dit beleef het. 
· Augustinus vertel hoe hy deur sy kerk na Mariental gestuur is om die mense daar te gaan bemoedig. Hulle kerk se dak het afgewaai en hulle was total mismoedig daaroor. Terwyl hy toe vir die Here ernstig vra om hom ‘n Woord vir hulle te gee, moet hulle Esra lees en voorberei as huiswerk vir Veritas. En daaruit gee die Here toe vir hom ‘n boodskap vir sy mense. 
· Jafet bid: Here, dis nie ons wat so gewerk het nie, dis maar net U wat so deur ons gewerk het. 
· Simson bid: Lord, thank you that You have touched our hearts, so that we in turn, with the assistance of the Holy Ghost, are able to touch the hearts of your people. 
· Jeanette laat die studente eksegese  uit Romeine doen - hierdie keer sonder enige hulp – en ons staan verstom oor hoe goed elkeen dit bemeester het!!! 
· Blinde Stephanus Aribeb ontvang die Bybel op band uit Bloemfontein en is oorstelp van vreugde.
· Shotty Mayebo (wie se Bybel in ‘n polisie-ondersoek verniel is) ontvang ook ‘n nuwe Bybel vir Almal as geskenk uit Bloemfontein.

· Die studente woon ds Dirk de Vos se Pinkster-reeks oor Barnabas by. Isaac sê hy verstaan nou opnuut dat dit die Heilige Gees self is wat ‘n mens roep om as bemoediger van jou mense op te tree. 
· Sefanja Anton se een oog is in Windhoek geopereer en die ander een sal later behandel word. Ons is innig dankbaar teenoor dr Petric en die donateurs wat hierdie operasie moontlik gemaak het. Sefanja loop oor van dankbaarheid dat sy sig soveel verbeter het. 

Tydens ons Bloemfontein besoek is Elize van Zyl se pa oorlede. As DEGNOS-span was dit ook vir ons hartseer om te verneem dat ons vriend en kollega van die Hervormde Kerk, ds Arnold Viljoen, heengegaan het na sy ewige Vaderhuis. Ons bid dat die Here albei hierdie gesinne sal omvou met  sy vertroostende liefde.
Hierdie week het ons as DEGNOS-span ook saam met ds Clem Marais, as fasiliteerder,  ernstig besin oor samewerking, kommunikasie en verskillende werkswyses binne DEGNOS. Dit het ons groter begrip vir en insig in mekaar se denkwyses en verskillende persoonlikhede gegee. Ons glo dat die Here ons met ‘n gemeenskaplike doel as ‘n span bymekaar geplaas het om sodoende vir mekaar te kan bemoedig of reg te help waar nodig. Ook die konferensie beplanning is gedoen. 
Gebedsake:

· Ons dank die Here vir al die positiewe en Wow-ervarings reeds in die brief hierbo gemeld.
· Vrede en troos vir die gesinne wat geliefdes aan die dood afgestaan het.

· Die opleiding van die kleuterskool-personeel van 20 - 22 Junie.
· Ds Riaan Stander se besoek en aanbieding van Probleemhantering van 28 - 30 Junie.
· Die konferensie van 1 – 3 Julie: dat die regte mense hier sal wees, veilige reise, die program, die sprekers, en alles wat verder daarmee saam gaan. 
· Al die besoekerspanne vir veilige reise en seën op hul beplanning en dit wat hul beoog om hier te kom doen.

· Al die DEGNOS-werksaamhede, geestelik sowel as op die vlak van gemeenskapsontwikkeling. Bid dat ons almal die nodige wysheid, geduld en insig sal ontvang om al hierdie werksaamhede te koördineer en fasiliteer in al vier die gemeentes. 

· Elke gemeentelid, veral die kinders, dat hul sal groei in geloof en hul liefde vir die Here sal toeneem.
· Die studente, die dosente, die opleiding en alles wat daarmee gepaard gaan.

Mag dié God wat vrede gee julle oorlaai met vreugde, liefde en genade.

Liefdegroete

Koos en Amanda

Shotty





Studente besig met eksegese





Stephanus





Ons gebed is dat elkeen van ons ook werklike waarde sal toevoeg tot die lewens van ons familie, vriende, kollegas en al die mense met wie ons elke dag in aanraking kom, al moet dit dan ook soms met ‘n bietjie verontwaardiging gepaard gaan.





One’s life has value


so long as one attributes value


to the life of others,


by means of


love, friendship, indignation and compassion.                                                                                                Simone de Beauvoir











